
BAB 15 
PROFIL GRADUAN IJAZAH PERTAMA YANG MELANJUTKAN PENGAJIAN 

SETELAH TAMAT PENGAJIAN 2008
  

15.0 Pendahuluan 

Daripada 71,436 responden Ijazah Pertama 2008, terdapat sebanyak 14.7 peratus yang 

menyatakan mereka sedang melanjutkan pengajian (Jadual 15.1). Peratus responden 

IPTA dan IPTS yang berada dalam kategori ini adalah hampir sama, iaitu sekitar 14 

peratus. Bahagian ini memberi fokus kepada beberapa aspek yang berkaitan dengan 

bidang pengajian, mod pengajian, peringkat dan pembiayaan program serta hubungkait 

dengan program pengajian sebelumnya.  

15.1 Mod Melanjutkan Pengajian Graduan Ijazah Pertama 2008 

Sebahagian besar (59.0%) graduan Ijazah Pertama 2008 melanjutkan pengajian secara 

sepenuh masa dan selebihnya (24.2%) mengikuti pengajian mereka secara separuh 

masa, pengajian jarak jauh (15.1%) dan pelbagai cara lain (1.6%). Corak yang sama 

juga ditunjukkan oleh graduan IPTA, iaitu kebanyakannya (63.2%) melanjutkan 

pengajian secara sepenuh masa. Bagi IPTS pula, peratus graduan yang mengikuti mod 

pengajian sepenuh masa dan separuh masa hampir sama, iaitu masing-masing 34.0 

peratus dan 31.4 peratus (Jadual 15.2). 

15.2 Peringkat Pengajian Graduan Ijazah Pertama 2008 yang Melanjutkan 
Pengajian 

Majoriti (80.0%) graduan Ijazah Pertama melanjutkan pengajian ke peringkat Sarjana. 

Terdapat juga sebahagian kecil (4.8%) yang melanjutkan pengajian terus ke peringkat 

Ph.D. Peratusan graduan IPTA yang melanjutkan pengajian ke peringkat Sarjana adalah 

lebih tinggi (82.4%) berbanding graduan IPTS (65.8%). Sebaliknya, peratus graduan 

IPTS yang melanjutkan pengajian ke peringkat Profesional adalah lebih tinggi, iaitu 18.2 

peratus berbanding hanya 4.8 peratus bagi graduan IPTA (Jadual 15.3). 

15.3 Institusi Pilihan Graduan Ijazah Pertama 2008 Melanjutkan Pengajian 

Secara keseluruhannya, majoriti (82.9%) graduan memilih IPTA sebagai institusi utama 

untuk melanjutkan pengajian, diikuti 8.8 peratus di IPTS, 8.2 peratus memilih institusi 

luar negara dan 0.03 peratus di institusi lain. 

Bagi graduan IPTA, 90 peratus kekal memilih IPTA sebagai tempat untuk 

melanjutkan pengajian dan 7.2 peratus di institusi luar negara. Manakala bagi graduan 

IPTS, 44.9 peratus memilih IPTS sebagai tempat untuk melanjutkan pengajian dan 41.3 

peratus di IPTA (Jadual 15.4a). 

Jadual 15.4b menunjukkan tempat graduan Ijazah Pertama 2008 melanjutkan 

pengajian mengikut bidang pengajian. Didapati, IPTA merupakan pilihan utama bagi 

semua bidang pengajian, dengan graduan bidang Sains mencatatkan peratus tertinggi, 

iaitu 90 peratus. Graduan dalam bidang Teknikal menunjukkan peratus tertinggi (11.9%) 

melanjutkan pengajian di institusi luar negara, diikuti graduan bidang Sastera & Sains 

Sosial (8.4%) dan bidang Teknologi Maklumat & Komunikasi sebanyak 8 peratus.                                                                                 

  

15.4 Perkaitan Bidang Pengajian Sekarang dengan Sebelumnya bagi Graduan 
Ijazah Pertama 2008 yang Melanjutkan Pengajian 

Secara keseluruhannya, kebanyakan graduan Ijazah Pertama 2008 (82.2%) memilih 

untuk meneruskan pengajian dalam bidang yang sama atau yang berkaitan dengan 

sebelumnya. Mengikut IPT pula, 83.1 peratus graduan IPTA dan 76.8 peratus graduan 

IPTS meneruskan pengajian dalam bidang yang sama seperti sebelumnya (Jadual 

15.5). 

15.5 Sebab Mengapa Graduan Ijazah Pertama 2008 Melanjutkan Pengajian  

Sebab utama yang mendorong graduan melanjutkan pengajian adalah untuk 

meningkatkan tahap kelayakan akademik (36.0%). Sebab lain yang diberikan adalah 

kerana minat yang mendalam untuk mencari ilmu (30.5%), prospek kerjaya yang lebih 

baik (22.6%) dan meningkatkan peluang mendapatkan pekerjaan sebanyak 6.1 peratus. 

Sebab yang diberi oleh graduan IPTA dan IPTS menunjukkan corak yang sama seperti 

keseluruhan graduan Ijazah Pertama (Jadual 15.6).  

15.6 Penaja Pengajian Graduan Ijazah Pertama 2008 yang Melanjutkan 
Pengajian 

Sebahagian besar (34.8%) graduan Ijazah Pertama yang melanjutkan pengajian 

membiayai pengajian mereka secara persendirian dan diikuti dengan sumber lain 

(18.4%). PTPTN (16.3%) merupakan pembiaya ketiga terbesar. Corak yang sama juga 

ditunjukkan oleh graduan IPTA dan IPTS dengan pembiayaan sendiri mencatatkan 

peratus tertinggi, iaitu masing-masing 34.4 peratus dan 37 peratus (Jadual 15.7).  

